
Mundu osoan 103 milioi ume eskolagabe daude 
Save The Children erakundeak ohartarazi du ezinbestekoa dela haurrak eskolatzea, ama-umeen hiltze tasa gutxitu, genero bazterketaren kontra egin eta garapena sustatzeko.

 
ainara argoitia - DONOSTIA Munduan 103 milioi ume eskolagabe daude. Beste behin, datu kezkagarriak azaleratu ditu Save The Children nazioarteko erakundeak, Amen egoera munduan izenburuko urteroko txostenean. Tokian tokiko ama-umeen bizi-baldintzak eta lehen hezkuntzako nesken eskolaratzea aztertu dituzte bereziki, eta bi datu nabarmendu dituzte: 58 milioi neskato eskolagabe daudela munduan, eta eskola bako hiru pertsona heldutik bi emakumeak direla. Horren harira salatu dute Nazio Batuen Erakundeak huts egin duela, ez dituelako 2000.urtean jarritako helburuak bete. 2005rako neska eta mutil kopuru bera eskolaratzea adostu zuten orduan NBEko 189 herrialde kideek. 

Pobreziaren kontra egiteko, umeak eskolaratzea nahitaezkoa dela ohartarazi du Save The Children erakundeak. Zentzu horretan, aurrerapauso batzuk egon dira azken urteotan, baina, hala ere, 128 herrialdetatik 76tan ez dira NBEk adostutako helburuak bete, eta nekez beteko dira gainera. «Borondate politikoa falta da». Ohi legez, daturik okerrenak Saharaz hegoaldeko Afrikakoak eta Asia hegoaldekoak dira. Hala, eskola bako lau umetik hiru Saharaz hegoaldeko Afrikan eta Asia hego-mendebaldean bizi dira. Horren inguruan nabarmendu dute neskek mutilek baino askoz zailago dutela eskolara joateko. Saharaz hegoaldeko Afrikan, esaterako, neskek mutilek baino %20 aukera gutxiago dute. Saharaz hegoaldeko Afrikan gutxienez 22 milioi neska eskolagabeak dira.Hala, «garatzeko bidean diren herrialdeetan», oro har, mutikoen %85ek amaitzen dute lehen hezkuntza. Aldiz, nesken %76k baino ez dituzte «oinarrizko ikasketak» amaitzen. Izan ere, gurasoetakoren bat gaixotzen denean, edota etxeko ekonomiak okerrera egiten duenean, ikasketak utzi behar izaten dituzte neska askok, euren nebek baino aurretik gehienetan. «Pobreziak asko baldintzatzen du nesken eskolaratzea, baina baita bazterketak ere», salatu dute txostenean. Hala, eskolatzen diren umeen kopurua ez dago beti herrialde horretako ekonomiari lotuta. Kenyako (Afrika) per capita errenta 1.020 dolarrekoa da, esaterako, baina Saudi Arabian, baino neska eskolagabe gutxiago daude. Saudi Arabiako per capita errenta 12.630 dolarrekoa. 

Pobreziaren gurpil zoroa Edozelan ere, neskak eskolatzea da genero bazterketaren eta pobreziaren kontra egiteko armarik eraginkorrena, «gaurko neskatoak direlako biharko amak». Hala, ezaugarri jakin batzuk betetzen dituzten herrialdeetan 20 milioi biztanle edo gehiagoko populazioa izan eta 1.000 umetik 150 bost urte bete aurretik hiltzen diren lekuetan neskatoen eskolaldia urtebetez luzatuz gero, 60.000 ume salbatuko liratekeela ohartarazi dute txostenean. Izan ere, oinarrizko prestakuntzarik gabeko amen seme-alabek bi aldiz arrisku handiagoa dute bost urte bete aurretik hiltzeko. 

Era berean, neska eskolagabeek oinarrizko prestakuntza dutenak baino aurretik ezkontzen dira, aurretik gelditzen dira haurdun, eta askoz arrisku handiagoa dute haurdunaldian edo erditzean hiltzeko. «Neskak eskolaratzea egin daitekeen inbertsiorik onena da. Egungo eta etorkizuneko belaunaldien ongizatea hobetzeko modurik eraginkorrena da», ohartarazi du Save The Children erakundeak txostenean. «Lehen hezkuntza bukatu duten haurrek hobeto zainduko dute euren burua, eta baita euren ondorenengoenak ere». 

AMA-UMEEN BIZI-KALITATEA 

Suedia eta Danimarka dira «ama izateko lekurik onenak» 

Suedia eta Danimarka dira «ama izateko lekurik onenak». Amen hezkuntza maila, ama-umeen hiltze tasa eta haurdunaldian jasotzen duten laguntza dira aintzat hartu dituzten irizpideetako batzuk. Zerrendan, Etiopia, Burkina Fasso eta Mali (Afrika) ageri dira azkeneko postuetan. Azkeneko hamar postuetatik bederatzi Afrikako herrialdeek betetzen dituzte. Nepal da bestea.Suedian ia andre guztiek dakite idazten eta irakurtzen, eta andreen %72k antisorgailuren bat erabiltzen dute, nahi ez diren haurdunaldiak saihesteko. Etiopian, aldiz, hiru emakumetik bat da eskolatua eta emakumeen %6k bakarrik erabiltzen dute antisorgailuren bat. Bestalde, Etiopian jaiotako bederatzi umetik bat urtebete egin aurretik hiltzen da. Suedian, aldiz, 333 umetik bat hiltzen da lehenengo urtean. 

